
Policija u Tešnju pronašla oko 2,4 kilograma droge,
pušku i 68 komada municije

Policijski službenici Policijske stanice Tešanj pronašli su i privremeno oduzeli oko 2,4 kilograma materije koja
svojim izgledom asocira na opojnu drogu, kao i veću količinu municije, tokom aktivnosti provedenih u mjestu
Kalošević kod Tešnja.

Kako je saopćeno iz Ministarstva unutrašnjih poslova Zeničko-dobojskog kantona, policiji je 2. oktobra
prijavljeno da je u blizini jedne vikendice u Kaloševiću nepoznata osoba upotrijebila vatreno oružje.

Policajci su izašli na mjesto događaja i u neposrednoj blizini objekta zatekli putničko vozilo VW Polo, kao i
dvije osobe iz Tešnja, A.N., rođenog 1991. godine, i Dž.H., rođenog 1993. godine.

Prilikom pregleda osobe i vozila pronađena je lovačka puška, koju je A.N. dobrovoljno predao policijskim
službenicima, kao i 13 komada municije za lovačku pušku. U neposrednoj blizini vozila pronađeno je i sedam
ispaljenih čahura od lovačkih patrona.

A.N. je uhapšen zbog postojanja osnova sumnje da je počinio krivično djelo “Izazivanje opće opasnosti”, kao i
krivično djelo iz člana 52. Zakona o nabavljanju, držanju i nošenju oružja i municije Zeničko-dobojskog
kantona.

Istog dana, na osnovu naredbe Općinskog suda u Tešnju, policija je pretresla kuću i pomoćne objekte koje
koristi A.N.

Tokom pretresa pronađeno je:

osam većih PVC kesica sa biljnom materijom koja izgledom asocira na opojnu drogu, ukupne težine 854,50
grama;
staklena posuda sa biljnom materijom, težine 247,30 grama;
PVC vrećica sa biljnom materijom, težine 13,40 grama;
26 PVC pakovanja sa bijelom praškastom materijom koja izgledom asocira na opojnu drogu, ukupne težine
1.316,40 grama;
PVC vrećica sa pakovanjem bijele praškaste materije, težine 7,80 grama;
dvije digitalne vage za precizno mjerenje;
mašina za vakumiranje;
50 komada pištoljske municije i
pet komada puščane municije.
Ukupna evidentirana težina materija iznosi 2.439,40 grama, odnosno nešto više od 2,4 kilograma.

Pronađeni predmeti i materije su izuzeti i bit će predmet potrebnih vještačenja, nakon čega će biti korišteni
kao dokazni materijal u daljnjem postupku.

Iz MUP-a ZDK navode da su aktivnosti provedene uz nadzor i prema uputama tužioca Kantonalnog tužilaštva
Zeničko-dobojskog kantona. A.N. će, uz izvještaj o počinjenom krivičnom djelu, biti predat u nadležnost
Kantonalnom tužilaštvu ZDK zbog sumnje na krivična djela “Neovlaštena proizvodnja i stavljanje u promet
opojnih droga”, “Izazivanje opće opasnosti” te krivično djelo iz oblasti neovlaštenog nabavljanja, držanja i
nošenja oružja i municije.

Policijski službenici PS Tešanj nastavljaju aktivnosti na dokumentovanju svih okolnosti ovog događaja.

